
Gel  Mit́  (11)  Kilạsre
Bhurtiḱ  Reaḱ  Tesar  Dhapte
Ardas Ehoboḱ Kana
2026-2027 sikhnạt serma reaḱ gel mit́ kilạsre online re bhurtik
reaḱ tesar dhapte ardas ehoboḱ kana. Darakan 26 October khon ehoṕ
kate  27  October  ńindạ  8:00  baja  dhạbić  ardas  calao  idiḱa.
Sạnicar (17 October) Anto:sikha board somonoi komiṭi koaḱ mit́
ḍhạrwạḱ hotete noa khoborko baḍae ocokeda.

Onare  menakana,  2026-2027  sikhnạt  serma  reaḱ  gel  mit́  kilạsre
online re pạṭhuạkoaḱ bhurtiḱ reaḱ noa do mucạt́ se tesar dhap
lekate lekhaḱ kana.

Niṭ akan bhurti website (https://xiclassadmission.gov.bd) pańja kate
pạṭhuạko do kom se kom 5 goṭen ar ḍherte do 10 goṭen ṭhãonare
ardas emoḱ hoyoḱa.

30 October 2026 ńindạ 8:00 baja jo sodoroḱa. 30 October jo sodoroḱ
tayom khon 31 October ńindạ 8:00 baja dhạbić bachnao kạmi do
calao idiḱa. Noa bhitrite baṅ nisṭan lekhan bachnao ar ardas do
bạtiloḱa.

Ḍhạrwạḱ  lekate,  noa  dhapte  Migration  reaḱ  jo  do  1  November
ńindạ 8:00 baja okte sodoroḱa.

Ḍhạrwạḱre arhõ menakana, okoe pạṭhuạ do laha bako ardas akat́,
se ardas katet́ hõ college bako ńamakat́ se college ńamkatet́ rehõ
nisṭan se bhul koṭa nenḍa khạtir bako bhurti daṛeakat́, onko hõ
noa mucạt́ dhapreko ardas daṛeaḱa.

Okoeko pạṭhuạ dosar dhapte ardas katet́ hõ college bako ńamakat́,
onko do nawate online ardas fee 220 ṭaka emoḱ hoyoḱtakoa. Menkhan
lahare nisṭan akan pạṭhuạko noa dhapre ardasko menjoṅkan khan
darakan 27 October ạyuṕ bela 4:00 baja bhitrite board re seṭerkate
lahatenaḱ nisṭan bạtil hoyoḱtakoa.

Ḍhạrwạḱre  arhõ  menakana,  niṭ  akan  oktere  bhurti  kạmihora
purạureko bertha lenkhan tayom daram noa dosa khạtir board mukhiạ
do bae dạyiḱa.

SSC Biḍạu Reaḱ Form Purun
Tạrik Jạhirena
Dhaka sikhnạt board reaḱ tabere 2027 serma reaḱ Secondary School
Certificate (SSC) biḍạu reaḱ online re form purun ar fee jomae
reaḱ  okto  jạhirena.  Sạnicar  (17  October)  board  reaḱ  mit́
ḍhạrwạḱ hotete noa khobor ko baḍae ocokeda.

Ḍhạrwạḱre menakana, darakan cando reaḱ 16 November khon ehoṕ
kate 23 November dhạbić bilom fee chaḍa online re form ko purun
daṛeaḱa. Ar bilom fee selet́ 24 November khon 29 November dhạbić
online hotete form purun kạmi calao idiḱa. Bilom fee do 100 ṭaka
nenḍa  akana  ar  ona  do  30  November  bhitrite  pạṭhuạko  emoḱ
hoyoḱtakoa. Pạṭhuạkoaḱ jạruṛoḱ khoborko reaḱ tạlikạ darakan
15 November board reaḱ website re sodoroḱa.

Ḍhạrwạḱ lekate, Biggan bibhạgre moṭ 2 hajar 435 ṭaka, Manobik
ar Business/Commerce bibhạgre paṛhaoḱ kan pạṭhuạkoaḱ do 2 hajar
315 ṭaka nenḍa akana.

Board mukhiạ doe baḍae ocokeda, uduḱ akan fee bahre jãhãn bạṛti
fee baṅ hataoḱa ar bạṛti fee hatao reaḱ khobor baḍaelen khan
jopoṛao akan ṭhãonako birudre ạn lekate bebostha hataoḱa.

Mitṭen Kul Ar Sikṛĩć
Mit́din mit́ṭen bạḍaian sikṛĩć kule metadea, “joto hoṛ amko
botoram rehõ iń do tisge bạń botorama. Amaḱ ḍaṭa ar rama ạḍi
lasera enrehõ am do iń são lạṛhạite bam daṛeaḱa. Am khon in
doń  daṛeangea.  Khange  kule  raṅgaoena  are  menkeda,  ṭhikgea  ma
tobelaṅ biḍạu legaea okoe tinạḱlaṅ daṛeana.

Onka menkate sikṛĩć do aćaḱ daṛe uduḱ lạgit́ kulaḱ mũre aṕ
got́ena.  Mũre  sikṛĩće  aṕen  bujhạu  ńamkate  kul  do  aćaḱ
jaṅgate sabe reaḱe kurumuṭukeda. Menkhan uni baṅ saṕkate aćaḱ
mũge raboṛena.

Ado  kulaḱ  mũ  khon  mãyãm  joro  ehoṕena.  Kul  são  lạṛhạite
jitạuente sikṛĩć do ạḍi ãṭ gorob are rạskạyena. Rạskate
enejoḱe  dhurạuena.  Eneć  enećte  bindi  ganaḱre  jhạliyena,  bae
disạleda. Jhạlire jhạliyen torage  bindi doe jomkedea.

HSC  Biḍạu  Reaḱ  Jo  29
October Bhitrite Sodoroḱa
Nes bochor reaḱ HSC ar ona man reaḱ biḍạu jo sodoroḱ reaḱ
sapṛao kạmi calaḱ kana. Onka leka darakan 29 October (Lukhibar) jo
sodoroḱ reaḱ din tạrik nenḍa akana.

12 October (Sombar) Anto:sikha board somonoi komiṭi ren sabha mukhiạ
ar Dhaka sikhnạt board ren Chairman Professor Syed Akhteruzzaman noa
khobore baḍae ocokeda.

Nes bochor reaḱ HSC biḍạu do calaoen 2 July ehoṕ kate 8 August
mecạt́ena. Niạ dhao do gel mit́ (11) sikhnạt board reaḱ tabere 9
hajar 439 goṭen sikhnạt ṭhaõna khon HSC biḍạureko selet́lena 12

lakh 70 hajar 583 goṭen pạthuạ. Ar goṭa disomre biḍạu center
tahẽkana 2 hajar 697 goṭen.

MARSAL ḌAHAR
Kạṭić kạṭić gidrạ

Calaḱako iskulte,

Oloḱako paṛhaoḱako

Haraḱako buruḱako nijeraḱ gunte,

Samaṅako santal somaj

Sanam jạti talare.

Tạṛi hạnḍi bạgi kate

Calaḱabon samaṅte,

Abo jạti santal jạti

Tahẽnabon sulukte.

RAJ HẠṬIŃOḰ KANA
Solomone goćen khan, Isrạyel hopon jarwakate uniren hopon Rehabeamko
metadea Ạpumaḱ ãṛãṛ do ạḍi hamal tahẽkana; am do ona baṛe
rawalkataleme, khange ona am ṭhenle khaṭaoḱa. Rehabeam do pạhil
apattet́ren  sosolhako  tahẽkan  murubiko  tuluće  solhaket́te  onkoko

metadea, Teheń disom hoṛ reaḱ katham ańjomletako khan, jivet́
janamgele bataotama.

Onakate Rehabeam ać tulućko hara akan koṛa kuliket́kote onkoaḱ
solha leka disom hoṛe roṛ ruạṛat́koa, Ińaḱ sić kạṭuṕ do
ạpuńaḱ  ḍanḍa  khonge  moṭawa,  ạpuń  reaḱ  ãṛãṛ  hamalge
tahẽkana,  menkhan  ińaḱ  do  artet́  hamal  hoyoḱa,  ạpuń  do
cạmukteye  sạjạiet́pe  tahẽkana,  menkhan  iń  do  kidiń
kaṭkomkotegeń  sạjạipea.  Onkae  roṛ  ruạṛat́kote  disom  hoṛ
ạḍiko  raṅgaoena,  ar  10  khũṭrenko  do  Jeroboam  raje  lạgit́ko
bachaokedea, eken Jihudạ ar Benjamin khũṭrenko Rehabeam ṭhenko
tahẽ jamaṛena. Dạvid ńutumte. Samaria do 10 khũṭrenko reaḱ,
metaḱme  Isrạyel  reaḱ  raj  naṅgraha  hoyena,  ar  Jirusalem  do  2
khũṭrenko reaḱ, metaḱme Jihudạ raj reaḱ raj-naṅgraha tahẽyena.
(1 Raj.12, 1-24).

Budan Karbạri
Mit́din mit́ṭen karbạri sadomre dećkate mit́ nagraha khon eṭaḱ
nagrahate calaḱkan tahẽkana. Calaḱ horre ḍạku tire paṛaoena.

Ado ḍạkui metadea, “am ṭhen tinạḱ menaḱ jotowaḱ emạńme.”

Karbạri doe menkeda, “ṭhikgea, iń ṭhen tinạḱ menaḱ sanamaḱiń
emama menkhan ińaḱ mit́ṭen katha ańjom hoyoḱtama.”

Khange ḍạku do ona katha baḍae sanakedea. Iń sãote dạṛtem
daṛeaḱ  khan  enḍekhan  jotowaḱiń  emama  Karbạri  do  ḍạku  noa
kathae metadea.

Ona kathate ḍạku doe rạjiyena. Are menkeda, dela enḍekhanlaṅ
ehoṕlege.

“Noa menkate karbạri do sadomre dećente ạḍi sạṅgińre ḍạkui
dạṛ bạgiadea. Nunạḱ sạṅgińe dạṛkeda je ḍạku do ar bae saṕ

daṛeadea. Nonkate karbạri do ḍạku ti khone rukhiạyena.

Darakan Cando 35 Lakh Gidrạ
Ham Ṭikạko Ńama
Goṭa disạmre nit dhạbićte bar karoṛ gidrạ ham-rubella ṭikạko
ńamkeda mente Sastho Protimontri Dr.Mohammad Abdul Muhit doe baḍae
ocokeda. Uni doe menkeda mit́ṭen gidrạ hõ jemon noa ṭikạ khon
aloko bad paṛaoḱ, ona lạgit́te darakan mit́ candore arhõ 35 lakh
gidrạ ṭikạ emako reaḱ goṭa hoyena.

Budhbar (7 October) ham-rubella ṭikạ emoḱ kạmihora babot hoyen
bạisire noa kathae menkeda.

Sastho Protimontri doe menkeda, sanam gidrạ rukhiạko aboaḱ maraṅ
dạyik  ar  pạhil  kạmi  kana.  Bar  karoṛ  gidrạ  ṭikạko  ńam
purạuket́ rehõ sarkar do bae thir hapelena. Arhõ ṭikạ emako reaḱ
kạmihorae hataokeda jemon mit́ṭen gidrạ hõ ṭikạ khon aloko bad
paṛaoḱ. Ona iạte  niạ dhao reaḱ kạmihora do ‘Mop-up Campaign’
lekate hatao hoyena.

Noa kạmihora talate sor sạṅgiń ṭoṭhare tahẽnkan gidrạ, leḍha,
khoṛako okoe do laha reaḱ ṭikạ bako ńamakat́ onkanko sendra
ńamko hoyoḱa ar oṛaḱ oṛaḱ noa seba kạmi seṭer reaḱ kurumuṭui
hoyoḱa.

Ṭikạ emoḱ kạmihorare jopoṛao akan ar goṛo emoḱkanko sarhao
emkate  menkeda,  jotokoaḱ  goṛo  gopoṛo  baṅ  tahẽlen  khan  noa
kạmihora do ohoge purạukoḱa. Bạṛtikaete Juktorastro sarkar, Gavi
ar UNICEF goṛoko emoḱ kana. Ona sãote hoṛmo jotonren kạmiạko,
City Corporation ar jopoṛao akan jotoge ạḍi haron kate sendra
ńamkate ṭikạ tabere gidrạko ạguiet́koa.

Tumạl: Jugantor

Sanam  Ạdibạsi  Hoṛkoaḱ
Lahanti  ar  Ạidạri  Nisṭạ
Tahẽn Jạruṛa: Rasṭropoti
Rasṭropoti Mirza Fakhrul Islam Alamgir do disạmren sanam ạdibạsi
hoṛkoaḱ lahanti, hok ạidạri nisṭạ lạgit́ mit́te kạmi reaḱe
hohokeda.

Sombar  (5  October)  tikin  bela  okte  Boṅgobhobon  re  ạdibạsi
jatiotabadi dolren kendrio komiṭiren sabha mukhiạ Mrigen Hagidak aḱ
ạyurte 52 goṭen protinidhiko sãote ńapamoḱre noa kathae roṛkeda.

Rasṭropoti doe menkeda, buru ṭoṭha ar bilạn ṭạnḍiren ạdibạsi
hoṛaḱ muskilaḱko cabae lạgit́ sarkare kạmi kana. Menkhan apnaraḱ
ạidạri ar lahanti lạgit́ ạdibạsi hoṛ arhõ uskur ar udjogi
hoyoḱ jạruṛa ar sanamko miljulte tahẽn ar goṛo gopoṛo bạṛti
hoyoḱa.

Ona sãote ạdibạsi hoṛkoaḱ muskilaḱ ar sambhabna baḍae kate
prokolpo ar kạmihorako hatao reaḱ kathakoe roṛ sodorkeda. Arhõe
menkeda ape mit́ jaṅgape laha lekhan iń hõ bar jaṅgań lahaḱa.

Ạdibạsi  hoṛkoaḱ  jumiko  reaḱ  muskil  babote  menkeda,  apnaraḱ
ạidạri rukhiạ lạgit́ sanamko sontor ar midoḱ jạruṛa. Sthanio
Prosason sãote jopoṛao dohokate muskilaḱko cabae reaḱ kurumuṭui
hoyoḱa.

Bạṛikaete Rasṭropoti do ạdibạsi gidrạ-juạnkoaḱ sikhnạt hameṭ
reaḱ ạt opsor cetanre jore emkeda.

Tumạl: Jamuna TV

Bangladesh Porisonkhan Bureau
(BBS) Khon Ehoṕ Akana Lekha
Jokha Kạmihora
Bangladesh Porisonkhan Bureau (BBS) renaḱ bises sarkari lekha jokha
kạmihora ehoṕena. Baṅgladisomren ạdibạsi hoṛkoaḱ jion jingi,
sikhnạt,  hoṛmo  hạṭiń,  kạuḍi  dosa  ar  reṅgeć  nacar  citạr
baḍaejoṅ bakhra pạhil October khon goṭa disạmre sarkari lekha
jokha kạmihora ehoṕ akana.

Ạdibạsikoaḱ reṅgeć dosa lekha jokha 2025 prokolpo reaḱ tabere
ato ṭolare totho jogaṛ kạmi do 25 October 2026 dhạbić calao
idiḱa. BBS khon baḍae ńamakana je noa lekha jokha talate disạmren
menaḱko 50 gel ạdibạsi hoṛkoaḱ jion jingi dosa reaḱ totho tumạl
hoyoḱa. Niạ lahare August mãhãre ato ṭolakore purạ lekha jokha
do khaṭo macha kukli talate noa kạmi do purạu akana. Noa kạmihora
reaḱ rehet́tet́ do hoyoḱ kana Baṅgladisạmre tahẽnkan ạdibạsiko
lạgit́ pạhil dhao leka mit́ṭen begar ar purạu digital database
benao.

Porikolpona Montronaloe ar BBS ren maraṅ kạmiạkoaḱ khobor lekate
noa lekha jokha talate nase lokho tumạl hoyoḱa.

Ạdibạsi hoṛkoaḱ reṅgeć nacar dosa, hoṛmo pusṭi, jom1.
ńũ, sikhnạt ar kạmi ṭhãonako reaḱ sạriaḱ citạr saṕ
rakaṕ
Lab ńam hoṛko bachao lạgit́ mit́ṭen Proxy Mins Taste (PMT)2.
score benao rakaṕ.
Jurip  khon  ńamoḱ  totho  cetanre  bhorkate  sarkar  jemon3.
hoṛkoaḱ jion jingi lahanti lạgit́ aema kạmihora ar sewa
kạmiko sạri reṅgeć hoṛko em daṛeako.

Nebetar aema ạkilan hoṛ ar gobesok koaḱ oṅsoṅre noako katha

rakaṕ  hećakana  je,  Baṅgladisạmre  SDG  hameṭjoṅ  lạgit́
ạdibạsikoaḱ sạri ar niphuṭ totho reaḱ ṭonṭa tahẽkana.

2022  serma  reaḱ  lekha  jokha  lekate  disạmre  ạdibạsi  hoṛkoaḱ
soṅkha amdaj 16 lakh 50 hajarko menrehõ ạdibạsi sãotakoaḱ dạbi
do noa soṅkha arhõ ḍheroḱa.

Niạ dhao reaḱ lekha jokha lekate noa digdhạ cabaḱa. Ar daraekan
dinre sarkari ạn ạri benaore hoṛkoaḱ jopoṛao arhõ bạṛti idiḱa
mente as ńamoḱ kana. Onate disạmren sanam ạdibạsi hoṛko ṭhen
nehõr tahẽn kana niạ lekha jokha kạmihorare selet́kate sạriaḱ
totho bon em, ar noa lekha jokha kạmihora jo baṛe hoyoḱma.


